
Nelson Mandela je jedne prilike izjavio da je obrazovanje najmoćnije oružje koje možemo iskoristiti kako bismo 
promijenili svijet. Stipendistice i stipendisti Fondacije Hastor su primjer da u našoj domovini postoji mnogo mladih 
ljudi koji će svoje znanje i vještine iskoristiti kako bi svijet učinili boljim mjestom za život. Čak 26 stipendista Fon-
dacije Hastor je po završetku protekle akademske godine okrunjeno različitim priznanjima.

Emira Mlivo

Samo jedna u nizu uspješnih stipendistica Fondacije Hastor 
je naša Emira Mlivo koja dolazi iz Bugojna. Emira studira 
integrisani studij farmacije na Farmaceutsko-zdravstvenom 
fakultetu u Travniku, a trenutno je četvrta godina studija. U 
prethodnoj akademskoj godini Emira je ostvarila prosjek 
10,0 na osnovu čega je dobila priznanje „Nagrada dekana – 
student generacije“.

Kad je riječ o Fondaciji Hastor, dovoljno je samo istaći činjenicu da sam stipendista već osam go-
dina. Riječima se ne može opisati osjećaj zadovoljstva zbog pripadnosti jednoj tako ogromnoj za-
jednici ljudi. Za mene je pripadnost Fondaciji Hastor posebna čast i zadovoljstvo jer mi, prije svega, 
pruža veliki broj novih iskustava pogotovo u segmentu volonterskog rada, a ujedno omogućava i 
finansijsku pomoć. Smatram velikom prednošću činjenicu da sam stipendista Fondacije Hastor za 
koju s pravom mogu potvrditi da predstavlja moju drugu porodicu. Na kraju još želim istaći da su 
svi stipendisti posebni i uspješni mladi ljudi, studenti i učenici te da je upravo upoznavanje takvih 
osoba nezamjenjiv i poseban segment pripadnosti Fondaciji Hastor!

Aleksa Piljak

Aleksa Piljak je izvanredni student Pravnog fakulteta Uni-
verziteta u Sarajevu. Nakon okončanog prvog ciklusa studija 
njegov prosjek ocjena iznosio je 9,86 zbog čega je odliko-
van posebnim priznanjem „Zlatna značka“ Univerziteta u 
Sarajevu.

Od druge godine studija, kada sam postao stipendista Fondacije Hastor, pa sve do okončanja 
prvog ciklusa studija Fondacija Hastor bila je organizacija koja mi je nesebično pružala svaki vid 
podrške u ostvarenju mog cilja. Samom dodjelom stipendije po okončanju prve godine studija 
Fondacija je bila prva institucija i organizacija koja je priznala i vrednovala moj fakultetski uspjeh. 
Takav odnos se nastavio i kroz naredne tri godine, odnosno do sticanja diplome Pravnog fakulteta 
i, konačno, priznanja „Zlatna značka“ UNSA.

Studenti dobitnici posebnih priznanja

Ajdina Kadušić

Ajdina Kadušić je stipendistica Fondacije Hastor 
koja je izuzetno uspješno završila prvi ciklus 
studija na Šumarskom fakultetu Univerziteta 
u Sarajevu. Zahvaljujući trudu i radu, ostvarila 
je prosjek ocjena 8,3 i, samim tim, kao najbolja 
studentica Šumarskog fakulteta, dobila „Pove-
lju“ Univerziteta u Sarajevu.

Put do uspjeha je težak, pun prepreka i odricanja, ali sve je lakše kada si okružen ljudima koji su 
prije svega tvoji prijatelji, a onda i finansijska podrška. Fondacija Hastor je organizacija koja dugi 
niz godina raste i napreduje zajedno s mladim ljudima kojima pruža podstrek u ostvarenju ciljeva 
na različitim poljima. Biti dio kolektiva Fondacije Hastor za mene predstavlja veliku čast. Kroz 
pet godina, koliko sam član naše porodice, imala sam priliku upoznati divne ljude, obogatiti svoj 
period studiranja pozitivnim doživljajima i ponijeti mnogo korisnog znanja s naših druženja. Za-
hvaljujući volontiranju s učenicima, mjesečnim sastancima studenata i volontiranju u lokalnoj za-
jednici omogućeno mi je unapređivanje međuljudskih odnosa te spoznavanje i razvijanje vlastitih 
vještina i sposobnosti. Za svu pomoć, podršku i ljubav koju nam pruža Fondacija Hastor nastojimo 
se „odužiti“ volontiranjem i širenjem istih vrijednosti u svojim volonterskim grupama i lokalnim za-
jednicama kako bismo zajedničkim snagama pomogli i doprinijeli razvoju našeg društva, što nam 
zasigurno već dugi niz godina i uspijeva.

Adna Salković

Adna Salković je studentica treće godine na SSST-u 
(Sarajevo School of Science and Technology), Od-
sjek za računarske nauke. Ostvareni prosjek ocjena 
u prethodnoj akademskoj godini naše Adne je bio 
9,92 te je zbog istog uvrštena na Dekanovu listu i 
dobitnica nagrade za ostvaren izvanredan uspjeh u 
istoj godini.

Za mene je Fondacija još jedan dodatni motivator i izvor ideja. Ljudi koji je čine i njihova djela ne 
ostavljaju vam drugih puteva osim da i sami budete takvi. Konstantna podrška i mreža ljudi Fon-
dacije Hastor svakodnevni su izvor energije za one koji znaju to koristiti. Također, uvijek su tu da 
podrže uspjehe svih stipendista.

Hanna Helać

Hanna Helać je studentica četvrte godine inte-
grisanog studija farmacije na Farmaceutskom 
fakultetu Univerziteta u Sarajevu. Hannin prosjek 
zaključno s trećom godinom iznosio je 9,27 pa 
je, zahvaljujući njemu, dobitnica „Pohvale Vijeća 
Farmaceutskog fakulteta“ za izuzetne rezultate u 
studiranju u akademskoj 2020/21. godini.

Postavši stipendisticom Fondacije Hastor, uvidjela sam značaj volonterskog angažmana i sve lje-
pote istog. U budućnosti, kada budem govorila o uspjesima za vrijeme studiranja, jedna od stavki 
će obavezno biti i postajanje dijelom porodice Fondacije Hastor. Za mlade ljude sa snovima i 
ambicijama od iznimne je važnosti okolina i da se okruže ljudima koji imaju slična razmišljanja. 
Smatram da je Fondacija Hastor motivirajuća i prijatna sredina za rast i razvoj mladih ljudi. 
Beskrajno me raduje što nam Fondacija pruža mogućnost da kroz volontiranje i druženje sazrije-
vamo i, pomažući zajednici, stičemo dragocjena iskustva.

Narcisa Hadžajlić

Narcisa Hadžajlić je prošle akademske godine završila 
prvi ciklus studija na Odsjeku za matematiku i informati-
ku na Filozofskom fakultetu Univerziteta u Zenici. Uku-
pnim prosjekom 9,83 tokom studija Narcisa je ostvarila 
priznanje Ministarstva obrazovanja i nauke za najbolje 
studente fakulteta Federacije Bosne i Hercegovine u 
2021. godini.

Fondacija Hastor za mene je mnogo više od jedne fondacije koja me je stipendirala. Ona je po-
rodica, utočište, izvor snage i motivacije, mjesto gdje se spajaju marljivost, zalaganje i empatija 
i stvaraju najljepše priče o ljudskosti. Značaj Fondacije za mene se ne može pretočiti u riječi. Od 
prvog dana kada sam kročila hodnikom Fondacije i prvi put razgovarala s našim dragim učiteljem 
Ramom, dok sam upoznavala ljudsko bogatstvo Fondacije i sklapala nova prijateljstva, pa sve do 
zadnjeg dana kada sam zvanično postala bivša stipendistica znala sam da će Fondacija zauvijek 
ostati moja druga porodica. Trebam spomenuti i neizmjernu vrijednost mjesečnih sastanaka, vo-
lontiranja s učenicima te vrijednost rada u sklopu tima za društvene mreže za moj lični i profesio-
nalni razvoj. Fondacija je bila tu uz mene i ostat će kao heroj u knjizi moga života.

Ajla Sadiković

Ajla Sadiković, dugogodišnja stipendistica Fondacije 
Hastor koja dolazi iz Bugojna, završila je prvi ciklus stu-
dija na Pravnom fakultetu Univerziteta u Sarajevu pro-
sječnom ocjenom 9,1 zbog čega je dobitnica „Srebrene 
značke“ Univerziteta u Sarajevu.

Članica sam Fondacije Hastor unazad 10 godina i zaista mi je čast biti dio ove velike i uspješne 
porodice te smatram da nijedan termin osim porodica nije dovoljan da iskaže koliki stepen pove-
zanosti i podrške u njoj svakodnevno imamo. Osim finansijske pomoći i niza prijateljstava koje sam 
stekla kroz volonterske aktivnosti, posebno bih izdvojila motivaciju koju nam daju oni koji su na 
čelu ove porodice, a koja se odnosi na to da iz dana u dan radimo na sebi i nižemo uspjehe kako 
bismo upravo mi postali oni koji će donijeti pozitivne promjene u društvo. Svaki trud se isplati, a 
posebnu čar uspjehu daje činjenica da postoji neko ko ponosno stoji uz vaše uspjehe i vrlo rado ih 
promoviše. Vrata Fondacije Hastor su otvorena za sve mlade i uspješne ljude, a jedno je sigurno, po 
uspjehu će zauvijek biti bez konkurencije.

Aldijana Zukić

Aldijana Zukić je studentica četvrte godine 
Pravnog fakulteta Univerziteta u Mostaru na 
kojem kontinuirano pokazuje svoju uspješnost. 
Naša Aldijana je svaku akademsku godinu do 
sada krunisala „Dekanovom nagradom“ koja 
se dodjeljuje najboljim studentima.

Član sam Fondacije Hastor pet godina, što za mene predstavlja izuzetnu čast i zadovoljstvo. Za-
hvaljujući Fondaciji upoznala sam perspektivne mlade ljude iz svih dijelova naše zemlje te sam 
svoje organizacijske i volonterske vještine uspjela podići na zavidan nivo. Mjesečni volonterski sa-
stanci su posebno značajni za mene jer su mi omogućili da zajedno s djecom učim nove stvari i 
stičem iskustva te, samim tim, budem dio njihovog odrastanja. Velika mi je čast što sam dio ove 
velike porodice koja zajedno s nama prolazi kroz sve naše uspjehe i stvara pozitivnu priču u našoj 
državi te nam daje podršku u svim segmentima naših života.

Amra Pušina

Amra Pušina je studentica pete godine inte-
grisanog studija na Medicinskom fakultetu 
Univerziteta u Sarajevu. Shodno visokom pro-
sjeku ocjena koji iznosi 9,50, Amra je četvrti 
put dobitnica priznanja „Ponos dekana“ za 
najbolji uspjeh u svojoj generaciji.

Stipendista sam Fondacije Hastor godinu dana. Sretna sam što sam dio ove velike porodice koja 
ohrabruje mlade ljude i pruža im podršku za ostvarenje njihovih snova. Posebno zadovoljstvo mi 
čini uloga mentora i prenošenje znanja i iskustva mlađim generacijama koje nastojim motivisati na 
učenje i istrajan rad kako bi ostvarili svoje životne ciljeve, ali i, prije svega, bili dobri i pošteni ljudi 
na koje će se moći osloniti neke nove generacije koje nam dolaze.

Alek Isaković

Alek Isaković je uspješno okončao drugi ciklus studija 
Muzičke akademije Univerziteta u Sarajevu na Odsje-
ku za dirigovanje. Na kraju drugog ciklusa studija pro-
sjek Alekovih ocjena iznosio je 10,0, stoga je dobitnik 
posebnog priznanja „Zlatna značka“ Univerziteta u Sa-
rajevu za kombinirani uspjeh na prvom i drugom ciklu-
su studija.

Iako Fondacija ima veliki broj stipendista, svi oni su bliski kao da je u pitanju jedan mali kolektiv ili, 
još bolje, porodica. Od direktora preko administracije do kolega iz drugih timova, svi su pristupačni 
i ne postoji princip nedodirljivosti, upravo suprotno, apsolutno svi su dostupni uvijek i zaintereso-
vani za nove ideje, projekte, savjet, pomoć, čak i ako je potreban samo obični neformalni razgovor. 
To je ono što izdvaja našu Fondaciju Hastor od ostalih fondacija. Naravno, o finansijskoj pomoći 
ne moram ni govoriti, to je svakako itekako bitno, ali u prvom planu je zajedništvo, pristupačnost, 
ljudskost, motivacija i želja za uspjehom svih nas kao i svakodnevno neumorno praćenje napretka 
i općenitog stanja svakog stipendiste pojedinačno. Mogu sa sigurnošću potvrditi da to u drugim 
fondacijama ne postoji. Iz ovih razloga poželim da zauvijek budem student kako bih mogao biti i dio 
ove divne porodice. Naravno, i kada ne budem formalno više stipendista, svakako da ću se uvijek 
rado odazvati i vraćati aktivnostima i kolektivu Fondacije.



6

NOVOSTI

Lejla Đapo

Lejla Đapo je trenutno studentica prvog ciklu-
sa studija na SSST-u, Odsjek za kompjuterske 
nauke. Studira na trećoj godini, a na osnovu 
dosadašnjeg uspjeha, koji se ogleda u prosje-
ku 9,8, dobitnica je priznanja o izvanrednom 
uspjehu.

Biti dio porodice Fondacije Hastor za mene predstavlja veliku čast. Divno je biti dio okruženja koje 
prepoznaje uspjeh studenta i dodatno ga motiviše da daje sve od sebe. Fondacija Hastor ne samo 
da podstiče formalno obrazovanje, nego nas uči o ličnom razvoju i vrijednosti pomaganju drugima.

Ajla Prnjavorac

Ajla Prnjavorac je uspješno okončala 
prvi ciklus studija na Muzičkoj akademi-
ji Univerziteta u Sarajevu na Odsjeku za 
duvačke instrumente (klarinet). Zahvalju-
jući ostvarenom prosjeku 9,3 dobitnica je 
posebnog priznanja „Srebrena značka“ 
Univerziteta u Sarajevu.

Iako sam stipendistica tek drugu godinu, zasigurno mogu reći da je Fondacija Hastor imala veliku 
ulogu u mom životu, obrazovanju i svakom uspjehu koji sam postigla. Svi se nađemo barem jednom 
u trenutku kada pomislimo da ne znamo kako ćemo dalje i da nemamo izlaza iz određene situacije, 
ali u svakom tom trenutku Fondacija stoji iza nas da nam dokaže suprotno, da nas motiviše, nagradi 
i, najvažnije, nauči kako biti bolji čovjek koji će misliti na druge i istovremeno stvarati bolju buduć-
nost. To je mjesto na kojem učimo da se ne trebamo takmičiti jedni protiv drugih, naprotiv, uspjeh 
postižemo kada stojimo jedni uz druge ujedinjeni protiv svega lošeg jer će za svakog uvijek posto-
jati njegovo mjesto gdje će postići svoj puni potencijal i činiti dobro. Učimo da iz temelja mijenjamo 
mišljenje nabolje, pružamo ruku svakome kome je to potrebno i da uputimo lijepu riječ jer ona može 
nekome popraviti cijeli dan, a možda i život. Ukoliko shvatimo da nismo sami i da je svaki pojedinac 
u toj organizaciji bitan kao djelić jedne velike slagalice, gdje bez jednog djelića nema potpune slike, 
onda možemo postići izvanredne uspjehe i biti dio jedne velike promjene u BiH.

Ena Bešo

Ena Bešo je studentica druge godine di-
plomskog studija elektrotehnike na Fakultetu 
strojarstva, računarstva i elektrotehnike Sve-
učilišta u Mostaru. Dobitnica je „Dekanove na-
grade“ za prethodnu akademsku godinu zbog 
ostvarenog izvanrednog prosjeka ocjena 5,0 
(10,0).

Biti dobitnica „Dekanove nagrade“ je samo po sebi razlog za ponos, ali je lijepo i motivirajuće vidje-
ti da postoji neko ko cijeni moje rezultate i raduje se zajedno sa mnom mojim uspjesima. To je, osim 
mojih najbližih, i Fondacija Hastor kojoj sam iskreno zahvalna na velikoj podršci koju mi pruža na 
različite načine. Zaista je čast imati Fondaciju pokraj sebe dok koračam stazama znanja.

Azra Porović

Azra Porović je uspješno okončala prvi 
ciklus studija kao jedna od najboljih stu-
dentica Ekonomskog fakulteta Univer-
ziteta u Sarajevu. Zahvaljujući ostvare-
nom prosjeku 9,15 dobitnica je „Srebrene 
značke“ Univerziteta u Sarajevu.

Ako ste odlučni da želite učiti, niko vas ne može zaustaviti. Može se desiti suprotno, da neko pre-
pozna vaš trud i zalaganje te vas podrži u vašem personalnom razvoju. U mom slučaju to je bila 
Fondacija Hastor. Znala sam da je Fondacija ta koja cijeni i prepoznaje trud koji mladi ulažu u 
obrazovanje, ali se nikad nisam odvažila prijaviti na konkurs – sve do prošle godine kada sam i 
postala dio ove velike porodice. Status stipendiste od početka percipiram kao priliku da znanje 
dijelim s mlađim učenicima i time se zahvaljujem Fondaciji na ukazanoj prilici. Posebnost Fondacije 
je upravo u tome što kroz volontiranje daje priliku svim stipendistima da postanu odgovorniji i bolji 
članovi svoje okoline. Volontiranje otvara nove puteve, imate nova poznanstva i prijatelje, stičete 
bolje organizacijske i prezentacijske vještine, a uz sve to znate da doprinosite zajednici. Mogu reći 
da je značka jedan vid potvrde onog što je Fondacija prepoznala u meni. Želja mi je da još mnogo 
mladih ljudi dobije priliku da postane dio ove porodice, a vjerujem da će biti odabrani oni pravi – 
trud i rad se uvijek isplate i zato ne odustajte!

Aiša Abdelaziz

Aiša Abdelaziz trenutno je studentica prvog 
ciklusa studija na Metalurško-tehnološkom 
fakultetu u Zenici, Odsjek za hemijsko in-
ženjerstvo. Na osnovu ostvarenog uspjeha i 
prosjeka ocjena koji iznosi 8,90 okitila se pri-
znanjem – „Povelja dekana“ za drugu godinu 
studija.

Fondacija Hastor, stipendijom koju mi je omogućila, mnogo me motivisala da radim na sebi kako 
bih bila uspješnija na svim poljima. Kroz volontiranje imala sam priliku da učim i pokažem drugi-
ma koliko sam unaprijedila svoje znanje i koliko mi je Fondacija pomogla u tome. Ovom prilikom 
želim da se zahvalim Fondaciji koja mi je pružila nove životne prilike, nova poznanstva, interakciju 
i druženje kroz mjesečne sastanke i volonterske sate. Mladim ljudima poručujem da se svaki trud 
u konačnici isplati i nagradi.

Una Karabeg

Una Karabeg studentica je treće go-
dine dodiplomskog studija na Od-
sjeku za ekonomiju i međunarodni 
biznis na SSST-u. Kao jedna od naj-
boljih studentica, ne samo na Odsje-
ku za ekonomiju već i Univerzitetu, 
dobitnica je nagrade „Godišnji certi-
fikat o izvanrednim akademskim po-
stignućima“ za prosjek ocjena 9,91 u 
akademskoj 2020/2021. godini.

Kroz studiranje mi je, kao i svakom drugom stipendisti Fondacije Hastor, finansijska pomoć značaj-
no doprinijela, na čemu sam izuzetno zahvalna. Izazov je, ali i zadovoljstvo, konstantno imati priliku 
raditi na sebi kroz različite volonterske uloge i tako razvijati i lične, ali i kompetencije mladih ljudi 
s kojima radim. Ponosna sam što sam dio Fondacije koja promoviše akademska postignuća jer na 
taj način dajemo pozitivan primjer nadolazećim generacijama čije će priče u godinama kasnije biti 
ispisane umjesto naših.

Džana Vrabac

Džana Vrabac je uspješno diplomirala na 
prvom ciklusu studija na Fakultetu političkih 
nauka Univerziteta u Sarajevu, na Odsjeku 
za socijalni rad. Shodno prosjeku ocjena na 
prvom ciklusu studija, koji je iznosio 9,85, 
Džana je vlasnica najvišeg priznanja Univer-
ziteta u Sarajevu – „Zlatne značke“.

Sigurno nešto najljepše što mi se dogodilo tokom studija jeste da sam na drugoj godini studija po-
stala stipendistica Fondacije Hastor. Fondacija mi je omogućila da steknem znanja i vještine koje 
su mi bile korisne tokom studija i vannastavnih aktivnosti. Fondacija mi je bila velika motivacija u 
toku studiranja i omogućila mi je upis još jednog fakulteta. Neizmjerno sam zahvalna na podršci 
koju su mi pružali svih ovih godina.

Ana Milijević

Ana Milijevć je uspješno okončala 
drugi ciklus čime je stekla zvanje 
magistrice likovnih umjetnosti. Studij 
je okončala prosjekom 9,9 zahvalju-
jući kojem je i dobitnica dvostrukog 
priznanja „Zlatna značka“ Univerziteta 
u Sarajevu.

Fondacija Hastor je dragocjeno mjesto susreta mladih unutar kojeg sam imala priliku provesti tri 
godine. Taj period obojili su naši mjesečni sastanci na kojima smo ohrabrivali jedni druge uspješ-
nim pričama. Istinsko zadovoljstvo za mene je bilo biti dijelom nastanka velikih ideja mojih kolega 
među kojima sam stekla i neka, nadam se, doživotna prijateljstva. Osim naših sastanaka koji su na 
mene ostavljali intenzivan dojam, Fondacija je prvo mjesto na kojem sam naučila kako da djelujem 
u poslovnom svijetu i saradnji koja je svakog mjeseca rađala mjesečni bilten kao odlučujuću ste-
penicu puta kojim će moja profesionalna karijera krenuti –  grafički dizajn. Fondaciji mogu zahvaliti 
upravo na tome što mi je pomogla da napustim svoju zonu komfora i spoznam svoju istinsku viziju 
budućnosti.

NOVOSTI

Alma Ćosić

Alma Ćosić je trenutno studentica treće go-
dine dodiplomskog studija na Mašinskom 
fakultetu na Univerzitetu „Džemal Bijedić“ u 
Mostaru. Dobitnica je „Dekanove nagrade“ 
za drugu godinu studija na osnovu ostvare-
nog prosjeka 8,60.

Za mene je Fondacija Hastor puno više od stipenditora. Fondacija Hastor je moja druga porodica 
koja pruža nesebičnu podršku i ljubav, kako meni tako i svakom drugom stipendisti. Kroz sve što 
radimo u sklopu Fondacije, mi zapravo učimo da budemo bolje verzije sebe. Kažu da u pravom 
okruženju možemo postići sve što zamislimo, za mene je Fondacija definicija tog pravog okruže-
nja. Kada svaki mjesec imate priliku da čujete i pročitate priče uspješnih mladih ljudi, to vam daje 
dovoljnu motivaciju da se i vi nađete među tim ljudima i da sutra i vi inspirišete mlađe generacije.

Belma Kapić

Belma Kapić trenutno pohađa drugi ci-
klus studija na Tehničkom fakultetu Uni-
verziteta u Bihaću na Odsjeku za tekstil. 
Na fakultetu je tokom dodiplomskog 
studija ostvarila ukupan prosjek od 9,86, 
a zahvaljujući prosjeku od 10,0 u aka-
demskoj 2020/2021. godini dobitnica je 
nagrade Federalnog Ministarstva za na-
uku i obrazovanje za najboljeg studenta 
na Tehničkom fakultetu Univerziteta u 
Bihaću.

Fondacija Hastor dugi niz godina stipendiranjem podržava moje formalno obrazovanje. Ovakav vid 
finansijske i moralne podrške omogućio mi je završetak osnovne i srednje škole, dodiplomskog stu-
dija te trenutni status studenta na masteru. Godine stipendiranja izbrisale su osjećaj neizvjesnosti i 
izbistrile moje akademske, karijerne i životne ciljeve.

NOVOSTI

Lejla Ajanović

Lejla Ajanović je studentica druge 
godine drugog ciklusa studija na 
Mašinskom fakultetu u Sarajevu. 
Studira na Odsjeku za mašinski 
proizvodni inženjering, smjer Pro-
izvodne tehnologije, automatiza-
cija i robotika. Odlukom dekana 
Mašinskog fakulteta u Sarajevu 
dobitnica je pohvale za izvanredne 
rezultate u toku prve godine dru-
gog ciklusa studija s prosječnom 
ocjenom 9,92.

Stipendista Fondacije Hastor sam od februara prošle godine. Za odličan uspjeh u prethodnoj aka-
demskoj godini je zaslužna i sama Fondacija. Biti dio porodice kao što je Fondacija Hastor za mene 
predstavlja veliku čast te mi daje novu motivaciju za rad i usavršavanje. Naučila sam mnogo stva-
ri, unaprijedila mnoge vještine i stekla nove prijatelje i poznanike kroz volonterski angažman, ali 
najbitnije što sam naučila jeste da se rad i trud uvijek isplate.

Azra Smajić

Azra Smajić dolazi iz Konjica, a 
trenutno studira na Fakultetu 
informacijskih tehnologija u Mo-
staru na prvom ciklusu studija. 
Prošle akademske godine bila je 
dobitnica priznanja za ostvareni 
uspjeh u vidu „Dekanove nagra-
de“ za prosjek 9,64.

Dio sam porodice Fondacije Hastor već od srednje škole. Osim što mi Fondacija predstavlja veliku 
finansijsku podršku tokom mog školovanja, daje mi i veliku inspiraciju. Članovi naše velike porodice, 
koje sam imala priliku upoznati upravo kroz sastanke, naučili su me da se uvijek borim za više i bolje 
te da budem najbolja verzija sebe. Nadam se da ću u budućnosti to i postati.

NOVOSTI

Ajla Tubok

Ajla Tubok je uspješno završila Fakultet 
sporta i tjelesnog odgoja na Univerzite-
tu u Sarajevu, a trenutno pohađa drugi 
ciklus studija na istom Fakultetu. Zahva-
ljujući prosjeku ocjena ostvarenom na 
prvom ciklusu studija koji je iznosio 9,02 
Ajla je dobitnica „Srebrene značke“ Uni-
verziteta u Sarajevu.

Stipendistica sam Fondacije Hastor dugi niz godina te ono što sa sigurnošću mogu reći, a ujedno 
i ono što je najbitnije, jeste to da je ona moja druga porodica, snaga, motivacija, želja, volja, rad 
i trud. Često razmišljam o tome koliko sam sretna što baš njih imam kao porodicu koja je brinula 
o meni sve ove godine i pružala mi toliku ljubav i podršku kroz moje školovanje. Uvijek ću im biti 
zahvalna na tome i nadam se da ću opravdati njihovo povjerenje.

Amela Džidić

Amela Džidić je uspješno za-
vršila prvi ciklus studija fizio-
terapije na Fakultetu zdrav-
stvenih studija Univerziteta 
u Sarajevu. Tokom prvog ci-
klusa studija Amela je ostva-
rila prosjek ocjena 9,0 te je 
dobitnica priznanja „Srebrena 
značka“ Univerziteta u Sara-
jevu.

Fondacija je velikim dijelom zaslužna za moj uspjeh jer da nije Fondacije, ja ne bih mogla studirati, 
a tako ni ostvariti ovaj uspjeh i biti ono što danas jesam. Osim finansijskog dijela, pomogla mi je i da 
se izgradim kao ličnost te poboljšam socijalne vještine, radne navike i upoznam studente iz mnogih 
krajeva Bosne i Hercegovine i ostvarim nova prijateljstva. Draga Fondacijo Hastor, ne mogu ti se 
nikada dovoljno zahvaliti.

NOVOSTI

Amina Abaspahić

Amina Abaspahić je studentica drugog 
ciklusa studija Odsjeka za historiju Filo-
zofskog fakulteta Univerziteta u Saraje-
vu. Kao najboljem studentu Odsjeka za 
historiju i zahvaljujući ostvarenom pro-
sjeku 9,36 dodijeljeno joj je priznanje 
„Srebrena značka“ Univerziteta u Saraje-
vu.

Fondacija Hastor mi je pored velike finansijske pomoći omogućila nešto što je trajnije i vrednije 
– mogućnost volontiranja kroz različite aspekte, prostor za djelovanje, nesvakidašnje prilike za 
moje dalje usavršavanje te konstantnu motivaciju koja me podstiče na istrajnost u tome da bu-
dem najbolja u onom što volim raditi. Iako je moj ulazak u Fondaciju Hastor bio uvjetovan mojim 
dotadašnjim uspjehom, Fondacija mi je dala dodatni podstrek koji je ranije znao biti glavni faktor 
na mom putu ka uspjehu.

Emir Bakunić

Emir Bakunić studira na dru-
gom ciklusu studija Mašin-
skog fakulteta Univerziteta u 
Sarajevu na Odsjeku za mo-
tore i vozila. Prošle akadem-
ske godine Emir je ostvario 
prosjek 9,17 na osnovu čega 
je dobitnik „Pohvale za izvan-
redan akademski uspjeh“ od 
dekana Mašinskog fakulteta.

Fondacija Hastor mi je u mnogome pomogla i bila inspiracija za moj trud koji je naposljetku rezulti-
rao uspjehom. Fondacija je na mene djelovala kao „vjetar u leđa” bez kojeg ne bih postigao uspjeh 
koji sada imam.

STIPENDISTICA MJESECA
Fondacija Hastor može se pohvaliti marljivim, ambicioznim i uspješnim stipendistima koji ostvaruju zapažene 
rezultate na polju obrazovanja i nauke. Dakle, tim Fondacije čine mladi ljudi koji doprinose njenom radu, 
unapređujući ga svojim znanjem i vještinama. Upravo takve vrijednosti i predanost volonterskom angažmanu u 
okviru Fondacije Hastor iz mjeseca u mjesec stipendistima donose titulu Stipendiste mjeseca. U nastavku čitajte 
o stipendistici koja je tu titulu odnijela ovaj mjesec!

Ovaj put donosimo vam priču o Edni Porči, 
mladoj dizajnerici iz Visokog. Edna ima 20 
godina i studentica je treće godine na Od-
sjeku za grafički dizajn i multimediju na In-
ternacionalnom Burch Univerzitetu.

Kao student grafičkog dizajna mnogo vremena posvećuje svojim radovima, naročito onima u 
vidu fotografije, web-dizajna i art-direkcije. Edna uživa u eksperimentisanju sa svojim radovima i 
kreativnom izražavanju. Upravo je to razlog izbora grafičkog dizajna kao profesije. Edna smatra da 
je grafički dizajn jedan od puteva ka efikasnoj komunikaciji o važnim temama u društvu. Primjer 
koji svjedoči ovom iskazu je njen posljednji projekt koji je baziran na temu nasilja nad ženama.

Pored fakultetskih obaveza mislim da je veoma važno biti i aktivan član zajednice i iskoristiti svoje 
znanje da pomogneš drugima. Upravo iz tog razloga radim na mjesečnim projektima koji su fokusi-
rani na mlade učenike i studente.

Edna Porča

Fondacija Hastor za mene predstavlja vodiča koji me usmjerava i ohrabruje na mome putu ka 
uspjehu. Pruža mi motivaciju koja mi je potrebna kako bih se usavršila u svojoj profesiji te mi omo-
gućava prilike da se razvijam kako u ličnom životu tako i u poslovnom aspektu. Jedna od najvažni-
jih lekcija koju sam naučila kroz volontiranje u sklopu Fondacije u timu za grafički dizajn jeste važ-
nost odgovornosti. Kada preuzmemo odgovornost za svoje postupke, dajemo našim saradnicima 
do znanja da ćemo pratiti rokove te ispoštovati njih i njihovo vrijeme.

STIPENDISTICA MJESECA
Jedan od projekata koji je pokrenula jeste humanitarna akcija za članove JU Centar za djecu i odrasle u Bo-
sni i Hercegovini, gdje je organizovala promotivne materijale i kontaktirala razne firme u Visokom i Sarajevu 
s ciljem da ih podstakne na donaciju resursa. Ovaj projekt Edna organizira već drugu godinu. Rezultat ovog 
rada je činjenica da je pred kraj prethodne godine uspješno prikupila paketiće za preko 30 djece s osnovnim 
higijenskim materijalima i potrepštinama. 

Edna svoje projekte planira u skladu sa svojim vještinama, no, kako vidimo, kreativnost joj itekako  pred-
stavlja jaču stranu. Svoje znanje i iskustvo je proširila i kroz razmjenu studenata u Americi u sklopu „YES“ 
programa. Tim povodom imala je priliku unaprijediti znanje engleskog jezika, ali i prenijeti svoje iskustvo i 
ideje drugima. Produkt ovog usavršavanja je i klub kojeg je Edna organizovala. Naime, radi se o klubu za en-
gleski jezik pod nazivom „English to Youth“, tom  prilikom sastajala se svake sedmice s četiri učenice srednje 
i osnovne škole i radila s njima na poboljšanju gramatike, obogaćivanju vokabulara i vježbama razgovora. 
Ednine aktivnosti tu nisu stale. U 2021. godini  osnovala je klub knjige pod nazivom „Between the Lines”, 
gdje se sastaje s osam učesnika jednom mjesečno kako bi porazgovarali o autoru i knjizi koju su prethodno 
pročitali. To im je omogućilo da prošire svoje vidike kada su u pitanju različite društvene okolnosti s kojima 
se susrećemo. Ova aktivnost podstiče mlade na čitanje, pomaže im u formiranju i predstavljanju ideja te ih 
edukuje o osnovama literature. Slobodno vrijeme Edna koristi kao priliku za čitanje jer, kako kaže, to joj je 
omiljena aktivnost. 

Nadamo se da će nas Edna ponovo obradovati svojim grafičkim dizajnom koji priprema sa svojim kolegama 
te joj želimo puno sreće u svim njenim poduhvatima.

Svi stipendisti imaju drugačije stanovište o Fondaciji, ali uvijek je to u okvirima pohvala i zahvalnosti. Edna o 
Fondaciji kaže:

RAM – RUBRIKA AKTIVNIH MLADIH

RAM je, prema definiciji, radna memorija računara. U Bosni i Hercegovini „radna memorija“ su upravo proaktivni i 
marljivi mladi ljudi koji su svojim djelovanjem primjer društva koje naša država treba. Kroz ovu rubriku predstavit 
ćemo aktivne i mlade stipendiste Fondacije Hastor koji pored volontiranja rade fenomenalne stvari i tako pred-
stavljaju Fondaciju u najboljem svjetlu!

Volontiranje i rad s djecom u Dnevnom centru zasigurno je bila jedna od mojih najznačajnijih ak-
tivnosti. Potreba za otvaranjem jednog ovakvog centra postojala je već dugo kako bi sva djeca 
imala siguran prostor za učenje, igranje i odrastanje. Provođenje vremena s djecom, učeći ih kako 
da čitaju i pišu, bila je velika privilegija i neopisivo zadovoljstvo.

Volontiranje je dio historije gotovo svake civilizacije i zbog svojih nemjerljivih dobrobiti zavređuje poseb-
nu pažnju, pažnju koja, pravilno usmjerena, može dovesti do širenja pozitivnih ideja i akcija s lokalnog na 
historijski, ako ne i civilizacijski nivo. Volonteri i volonterke danas igraju važnu ulogu u napretku u razvijenim 
zemljama, zemljama u razvoju i unutar nacionalnih ili drugih programa za humanitarnu pomoć, tehničku 
saradnju i promociju ljudskih prava, mira i demokratije. Ponos i osnova mnogih nevladinih organizacija, pro-
fesionalnih udruženja i sličnih organizacija predstavljaju upravo ljudi koji svoj rad dobrovoljno usmjeravaju 
u aktivnosti s ciljem blagostanja zajednice i društva u kojem egzistiraju. Upravo jedna od aktivnih volonterki 
svoje lokalne zajednice je i naša stipendistica Nejla čiju priču možete pročitati u nastavku!

Stipendistica Nejla Suljević nam dolazi iz Brč-
kog. Studentica je četvrte godine Stomato-
loškog fakulteta sa klinikama Univerziteta u 
Sarajevu, gdje trenutno i stanuje. Stipendistica 
je Fondacije Hastor već treću godinu na što je 
veoma ponosna, naročito jer ju je upravo Uni-
verzitet u Sarajevu predložio za stipendisticu 
kao jednu od najuspješnijih studentica Stoma-
tološkog fakulteta.

Stranice svoje volonterske i aktivističke priče 
Nejla je počela ispisivati dok je još pohađala 
osnovnu školu, shvatajući već tada da je važan 
dio razvoja i obrazovanja naučiti davati i poma-
gati. Neke od prvih organizacija čijem se radu 
priključila su bile SEECEL – South East Europe-
an Centre for Entrepreneurial Learing, „Crveni 
krst“, Međureligijsko vijeće u BiH i PRONI Cen-
tar za Omladinski razvoj.

Jedan od dražih projekata koje je vodila u ovom periodu bio je, kako kaže, onaj s Omladinskim centrom 
„Vermont“ u Brčkom, kada su organizovane humanitarne akcije za djecu uključenu u život i/ili rad na ulici.

Dolaskom u Sarajevo i postajanjem članicom Fondacije svoje volonterske sate je uglavnom nastavila 
obavljati u Sarajevu kroz različite vrste instrukcija. Ipak, aktivnost na koju je najponosnija u svom čitavom 
volonterskom djelovanju ponovo je vezana za njen rodni grad na desnoj obali Save.

Tokom COVID-19 pandemije sam se djelimično uključila u rad Fondacije/Legata Ekmečić u Brč-
kom te bih ovom prilikom htjela podijeliti nekoliko informacija o radu ove iznimne ustanove. U 
Brčkom je 2017. godine za javnost otvorena bogata umjetnička ostavština slika, crteža, grafika, 
kipova, publicističkih radova, znanstvenih priloga te bogata i vrijedna biblioteka porodice Ekmečić. 
Mnogi pojedinci iz ove porodice, braća Ekmečić i rođaci Morić, ostavili su značajan trag u kulturi i 
umjetnosti Bosne i Hercegovine, regije i Evrope, stoga je uloga ove organizacije izuzetno važna jer 
predstavlja trajni podsjetnik na vrijednost i značaj kulture, posebno u Brčkom, u vremenu kada se 
njena uloga marginalizira.

Velika je privilegija bila gledati i pomagati u jednom ovako velikom i značajnom događaju za naš 
grad. Iz tog razloga smatram da će volonterski angažman uvijek biti najvredniji unutar vlastite lo-
kalne zajednice u kojoj živimo i radimo jer na taj način postižemo najveći učinak. Zajednicu u kojoj 
živimo ujedno i najbolje poznajemo te smo svjesni prednosti i nedostataka koje život u njoj nosi.

U sklopu ove Fondacije, imala je priliku pomagati tokom izrade prvog i jedinstvenog suvenira Brčkog. U 
pitanju je prvi umjetnički suvenir kojeg je izradio akademski kipar Sead Ekmečić još 1963. godine. Izrađen 
je povodom izmještanja Fontane mladosti – Ribice na novo mjesto. Suvenir je replika, potpuno identična 
originalu, izrađena savremenim digitalnim tehnologijama, ali oblikovana ručno.

RAM – RUBRIKA AKTIVNIH MLADIH

Zajedno s još nekoliko volontera Fondacije/Legata Ekmečić imala je priliku učiti od profesionalne konzerva-
torice i restauratorice koja je vršila odljev i izradu samog suvenira. Izlivanje suvenira je vršeno u silikonskom 
kitu, a ručno obrađivano i patinirano u bronzi nakon čega se suvenir postavlja na postolje od autohtonog 
posavskog hrasta iz jedinstvenih prašuma starih hrastova lužnjaka Posavine u blizini Brčkog.

Iz ovog primjera možemo izvući zaključak 
da naša zajednica pokazuje koliko čezne 
za stubovima identiteta. U vrijeme kada 
se krive vrijednosti i ispraznost nude kao 
modeli življenja, kultura i umjetnost bivaju 
univerzalne vrijednosti i snaga koje poka-
zuju smjer i svjetlost, bitnost i identitet.

Kada je u pitanju volontiranje, neumorno 
naglašava njegov značaj za lični rast i ra-
zvoj. Tvrdi da joj je volontiranje pomoglo 
da usavrši svoje vještine na svim poljima, 
počevši od oslobađanja straha od javnog 
nastupa preko usavršavanja komunikacije 
pa do izgradnje samopouzdanja.

Ove prilike su još dragocjenije zbog silnih iskustava koja skupljamo i prijateljstava koje sklapamo, 
međutim, koji god naši motivi za volontiranjem bili u početku, smatram da to vrlo brzo prevazilazi 
prosto punjenje CV-a i rad na sebi. Pravu čar volontiranja i života u cjelini osjećamo onda kada 
učinimo nešto za nekoga ko nam se nikada neće moći odužiti, a jedini motiv nam je suosjećanje. 

Pripremila: Nedžma Latić

ALUMNI MJESECA

Stipendisti Fondacije Hastor i nakon završetka školovanja ostaju dio ove velike porodice. Njihovi uspjesi 
raduju donatore, članove i sve one koji se smatraju dijelom rada Fondacije Hastor. Svakim projektom i na-
pretkom korak su bliže ostvarenju svojih snova i postizanju uspjeha na koje je Fondacija Hastor nesumnjivo 
ponosna. Jedan od naših alumnista je nemjerljivo pomogao našem radu i evidentiranju istog, stoga tekst u 
nastavku posvećujemo upravo njemu.

Priča Sanela Delića započinje u Bugojnu, gdje je završio Srednju tehničku školu, smjer građevinski tehničar. 
Stipendista Fondacije Hastor postao je na početku drugog razreda srednje škole, odnosno 2008. godine, a 
taj status zadržao je do kraja studija, 2016. godine. Nakon završetka srednje škole Sanel upisuje arhitekturu 
na Internacionalnom Burch Univerzitetu gdje je završio bachelor i master studij. Još tokom drugog ciklusa 
studija postao je zaposlenik kompanije Walter BIM Solutions, koja je u međuvremenu prerasla u grupaciju i 
podijelila se u dvije firme, tako da je Sanel danas dio firme Walter Code. Status stipendiste Fondacije Hastor 
uveliko mu je pomogao u ovom periodu, jednim dijelom i zbog stipendije, ali prije svega zbog usvojenih vje-
ština i navika tokom volontiranja i rada u administraciji. Upravo stečene vještine i radne navike koje je dobio 
tokom tog perioda pomogle su mu tokom studiranja, prilikom traženja posla, ali i sada dok radi.

Iako je Sanel službeno prestao biti stipendista Fondacije prije 5 godina, još uvijek je uključen u rad Fondacije 
jer je u toku studija samostalno naučio programirati, što iz znatiželje što iz potrebe, i napravio web-aplikaciju 
koju trenutno koriste studenti stipendisti za evidenciju volonterskih sati. Ono na šta je posebno ponosan je 
činjenica da je trenutno kroz aplikaciju poslano preko 12 hiljada izvještaja i zabilježeno preko 200 hiljada 
volonterskih sati.

Ono što bih poručio trenutnim sti-
pendistima je da budu proaktivni i 
što više uključeni u razne projekte i 
aktivnosti u i izvan Fondacije, da ne 
čekaju prilike već da ih sami stva-
raju. Volontiranje i aktivno učešče u 
aktivnostima, kako u Fondaciji tako 
i u lokalnim zajednicama, skoro je 
podjednako bitno kao i obrazova-
nje. Kroz te aktivnosti nam se otva-
raju dodatne prilike i mogućnosti 
i stičemo nove prijatelje i poznan-
stva.

Lijepo je vidjeti da Sanelova privr-
ženost Fondaciji Hastor nije završi-
la prestankom finansijske pomoći 
već traje i danas kao jedno iskreno 
prijateljstvo. Naši stipendisti imaju 
divne primjere koji će im biti uzor 
kada već budu alumnisti.

Sanel Delić

Najpoznatije svjetske religije

Religija zauzima izuzetno značajno mjesto u historiji ljudske civilizacije. Smatra se da je prvi oblik religije na-
stao onda kada naši primitivni preci nisu mogli objasniti prirodne pojave poput suše, kiše, grmljavine pa su ih 
pripisivali višim bićima. Danas religija također zauzima značajno mjesto u našim društvima a, kako svjedoče 
brojna svjetska istraživanja, postoji oko 4.200 religija, crkava, vjerskih skupina i kultura.

Hinduizam, budizam, judaizam, islam i kršćanstvo neke su od najvećih religija svijeta, a o nekim manje po-
znatijim na našem području pročitajte u nastavku.

To je religija koja je nastala u sjeverozapadnoj Indiji u 15. vijeku i zasniva se na učenjima Gurua Nanaka i nje-
govih 10 sljedbenika. Nanak je podučavao da je bog jedan, a boga je nazivao Sat Nam (prev. Istinsko ime), 
međutim, Nanak je zadržao vjerovanje o reinkarnaciji i karmi (što se praktikuje u budizmu i hinduizmu). Oni 
koji praktikuju ovu vjeru nazivaju se Sikhonovi ljudi, a naziv vodi porijeklo od riječi Sikh što znači “onaj koji 
traži istinu” te se sikhizam temelji na istinskom životu. Sikhizam u svijetu praktikuje oko 25 miliona ljudi.

Ovaj hibridni sistem vjerovanja potiče iz Vijetnama na čijem je tlu osnovan 1926. godine i opisuje se kao 
tačno nacionalistička, vijetnamska religija. Vjerovanje je utemeljio Ngo Van Chieu, bivši administrator koji je 
vjerovao da je dobio natprirodnu poruku od božanstva tokom jedne seanse. Cao Dai se oslanja na etičke 
propise konfucijanizma, razne prakse iz taoizma, teorije karme i reinkarnacije iz budizma te hijerarhijsku 
strukturu iz rimokatoličanstva. Ova religija danas broji preko 4 miliona sljedbenika koji veliku pažnju pridaju 
univerzalnim konceptima poput pravde, ljubavi, mira i tolerancije.

Sikhizam

Cao Dai (kaodaizam)

Taoizam

Munizam

Taoizam je nastao u Kini prije otprilike 2 hiljade godina, a prvi filozof ove religije je Laozi (Lao Ce) za kojeg se 
vjeruje da je napisao glavni tekst ove vjere koji se naziva “Daodejing” (Tao te ching). Nakon objavljivanja ove 
knjige, taoizam se ubrzo počeo širiti na područje Japana i drugih okolnih zemalja, gdje se utkao u mnoge 
aspekte tamošnjeg života poput umjetnosti, literature, medicine pa čak i politike. Sljedbenika ove religije 
ima oko 12 miliona, a za nju je karakteristična ishrana koja se bazira na cjelodnevnom postu koji se zasniva 
na veganstvu. Prehrana je od izuzetnog značaja u taoizmu jer se vjeruje da doprinosi psihološkoj dobrobiti 
osobe.

Munizam je religija koja je poznata još pod nazivima sinizam, Shingyo ili korejski šamanizam, a blisko je po-
vezana s tradicionalnom korejskom kulturom i historijom. Ključne karakteristike ove religije jesu vjerovanje u 
postojanje duhova, duša i bogova kao i vjerovanje da oni nastanjuju duhovni svijet. Duhovne vođe munizma, 
poznate kao “Mundazni”, su obično žene koje imaju funkciju posrednika između bogova i ljudi. U svijetu ova 
religija broji oko 10 miliona sljedbenika.

Inkluzija ne smije biti iluzija. Za njeno sprovođenje nije potrebno mnogo. Dovoljno je krenuti najpri-
je od sebe i svojih predrasuda. Ne možemo li biti makar toliko tolerantni da na isti način gledamo 
sve ljude oko sebe? Zašto moramo „suditi knjizi po koricama“? 

Treba da znamo da vrijednost nečega ne možemo prepoznati samo prema onome što se vidi na 
površini. Svako dijete, svaka osoba s invaliditetom ili bilo kakvom različitošću treba da nađe svoje 
mjesto u okviru društvene zajednice u skladu s onim što je neophodno njenim potrebama. 

Zar možemo dozvoliti da se neko stidi ako ima neku bolest, a znamo da nije kriv za to? Još sam 
dijete, ali znam da se sramiti treba samo krađe, laži i varanja, a ne svoga izgleda ili nekog nedo-
statka. Trebamo dobro proučiti naš karakter ukoliko vrijeđamo, psujemo, omalovažavamo ili se 
ružno se ponašamo prema nekome, to su iskrivljene vrijednosti koje se moraju popraviti.

Zašto bi se neko među nama osjećao loše ili odbačeno ako ima nekih poteškoća u razvoju? Zašto 
bismo se mi udaljavali od tih osoba? Nije li, u konačnici, život svakoga od nas pun raznih poteškoća 
bilo kojeg oblika? Neko ima poteškoća s rješavanjem zadataka iz matematike, neko pak sa sastav-
ljanjem pismene zadaće, neko, ko je tek položio vozački ispit, s parkiranjem automobila i slično. 
Zna se da je to sasvim uredu i prihvatamo kao normalno. Zašto onda nije uredu kada neko ima po-
teškoće u razvoju, zašto njega naše društvo ne može prihvatiti normalno? Zašto u našem društvu 
djeca s poteškoćama u razvoju nemaju iste prilike i šanse za razvoj potencijala kao i ostala djeca?
 
Najveće prepreke za uključivanje takvih osoba u društvo i zajednicu predstavljaju neinformira-
nost, predrasude i unaprijed negativno kreirano mišljenja o nekome na osnovnu jedne karakte-
ristike koju posjeduje, ali nismo svi isti. Upravo zato inkluzija nije iluzija. Mnogi od nas znaju da je, 
recimo, u školi pohađanje redovne nastave djece s poteškoćama u razvoju dobro i za djecu bez 
poteškoća u razvoju jer se tako uče socijalnim vještinama, toleranciji i poštivanju različitosti. Svako 
druženje s osobama s poteškoćama u razvoju čini nas boljim čovjekom, naučimo da budemo 
strpljivi, da dijelimo, da budemo osjećajniji i pažljiviji. Zar nije bolje biti strpljiv i pažljiv nego drzak, 
bezobrazan i okrutan?

Zbog svega toga zaista mislim, i po ko zna koji put ponavljam, inkluzija nije iluzija. Zadatak svih nas 
je da se uključimo i maksimalno pomognemo u borbi protiv predrasuda, da pomognemo razvoju 
tolerancije i da se borimo protiv svih oblika diskriminacije. 

Evo, možemo početi s najjednostavnijim: svaki put kada prođemo pored auta parkiranog na mje-
sto koje je predviđeno za osobe s invaliditetom, iako smo dijete, trebamo upozoriti na to. Svaki 
put, pa iako to bili naši roditelji, kada neko zaustavi auto prednjim točkovima na trotoaru, a zadnjim 
na ulici, pod izgovorom da bi „na dvije minute“ istrčao do kioska kupiti neku sitnicu ili do pekare 
trebamo ga opomenuti i upitati kako će tim putem proći neko ko vozi invalidska kolica. Možda 
mislimo da je nemoguće riješiti veliki problem inkluzije tako malim stvarima, ali vjerujte iako takve 
reakcije ne bi doprle do svakog vozača, sigurno ima i onih koji bi se zapitali i razmislili o tome.

INKLUZIJA NIJE ILUZIJA

Pripremio: Omar Zubović

Dom

Stojim. Čekam autobus.
Oko mene haman cijeli dunjaluk
A nijedna čehra poznata mi nije.

Bože, kuda ovo lutam?

Ovdje zima uveliko kasni
Hladnoće nema

Samo vjetar blago puše
I nanosi kapi kiše

A ja zebem
Zbog moje drhtave duše.

Znam,
Nakon ove vožnje ući ću u svoj stan,

Spustiti glavu na jastuk koji su natapale samo moje 
suze

I upaliti svjetlo.
A biće opet mrak.

Zidovi i prozori
I ova šarena slika na zidu 

Neće nikad zagrliti moje tijelo
Niti će spustiti glavu na moje rame.

Meni trebaju zidovi koji pamte babine riječi
I prozori s kojih me sestra pogledom ispraća na 

fakultet.

Bogda sreće je kad se zasitiš svake kuće
Koja se ne zove dom.

A nijedna nije
Ako joj svaki kutak ne miriše na majku.

Kad sam daleko
Nijedna ljepota nije dovoljno lijepa

I nijedna bol mnogo ne boli
I sve je blijedo, bez boje
Osim sjećanja na dom 

I roditelje moje.

A ako pitaš dom šta je
Nit zidovi,
Nit prozori.

Već otkucaji srca
I najdraži zagrljaji.

Nedžma Latić

